
ТОШКЕНТДАН АЛМАТИГА САЁҲАТ
(“Моҳият”, 2001 йил ноябр)


Тўғриси, кўпчиликни қизиқтирадиган мавзу эканлигига қарамай, матбуотимизда қўшни давлатларда бўлаётган ўзгаришлар ҳақида маълумот кам учрайди. Сабаби менга қоронғу. Шунинг учун, Алматига бориш зарурати туғилиб қолганда сафар ҳақида бир мақола ёзишни кўнглимга тугиб қўйгандим. Бирлашган Миллатлар Ташқилоти томонидан эълон қилинган дунёнинг 162 та давлатидаги аҳолининг яшаш даражаси жадвалида 75-ўринни эгаллаб турган мамлакат ҳаёти билан танишиш қизиқарли бўлиши турган гап. 


«Ўзбекистон ҳаво йуллари»нинг Алматига кетадиган учоғига билет сотиб олишда ҳеч кандай муаммо бўлмади. Билетни сотиб олаётганимда қайтадиган куним ноаниқ эди, ҳамма нарса ойдинлашгач яна авиакассага бориб, ҳеч кандай муаммосиз ва қўшимча пул тўламасдан билетдаги қайтиш кунини ўзгартириб олдим. Боз устига, мабодо қайтиш кунини Алмати шаҳрида ўзгартирмоқчи бўлсам мендан пул олмасликлари кераклигини кассир аёл тушунтирди. 


АҚШдаги 11 сентябр вокеаларидан кейин бўтун дунёда бўлгани каби Тошкент аэропортида ҳам юкларни текшириш жараёни кўчайтирилган. Сумкамга мева-чеваларни арчишда фойдаланиш учун пичоқ солиб қўйган эдим, салонга олиб кириш мумкин эмас экан. Сумкани учоқнинг юк бўлимига топшириш зарурлигини айтишди. Тошкент - Алмати йўналиши бўйича катновни ўзбек ва қозоқ авиакомпаниялари ҳамкорликда юритишар экан. Авиакомпаниямизга қарашли RJ-85 русумли ҳайхотдек учоқка 20 нафарча йўловчи чиқди. Бир соат-у 20 дақиқада Алмати аэропортига келдик. Илк диққатимни тортган нарса жануб томонда кўкка виқор билан бўй чўзган Олатов тоғининг баҳайбат чўққилари бўлди. 


Паспорт назоратидан ўтиш жойида «Қозоғистон азаматлари»га (фуқаро) алоҳида йўлаклар ажратилган бўлса, менга ўхшаган «шет ел» фуқаролари бошқа йўлаклардан ўтишаркан. Ўзбек ва қозоқ тиллари туркий тиллар гуруҳига киради. Карнайлардан янграган аэропорт сухандонининг сўзларини диққат билан тинглай бошладим. Деярли ҳамма сўзни тушунса бўлади. «Самолёт»ни қозоқ тилида «ушак», яъни «учоқ» деб эълон қилишлари менга маъқул бўлди. 

Божхона назоратидан ўтиш учун икки нусхада баённома тўлдирдик. Қизиқ воқеалар шу ерда бошланди. Божхона назоратчиси менга сумкамни очишни буюрди. Пичоқни кўриб «бу нарсани олиб юриш тақиқланади, конфискация қиламан» деди. Мен бўш келмадим, пичоқни учоқ салонида олиб юриш тақиқланишини, сумкам эса юк бўлмасида келганини айтиб, устун келдим. Ходим сумкамни титкилаб, бошқа «тақиқланган» ашё қидира бошлади. Шахсий кийим-бошларимни чиқариб столга қўйди. Сумканинг остида анор, целофан халталарда эса писта, бодом, майиз, туршак, ўрик қоқи бор эди. Божхоначи йиртилиб қолган халтадан бир ҳовуч бодом донасини олиб «буларнинг ичида наркотик моддалар йўқми?» деб сўради. Ғашим келган бўлсада, сир бой бермадим, «агар табиий ўсиш жараёнида ичида пайдо бўлиб қолмаган бўлса…» деб жавоб бердим. Шунда божхоначи ўзбек замини ноз-неъматларини шаҳарга олиб киришим мумкин эмаслигини айтди. Негалигини сўрасам «буларга қарантин бор, радиация кучли жойда ўсган ёки тақиқланган ўғитлар ёрдамида етиштирилган бўлиши мумкин» деди. Карантин ҳақидаги ёзувни кўрсатишни сўрагандим, табиийки кўрсатолмади. Охирги илинч билан пулларимни чиқаришимни сўради. Баён қилинган микдордан ортиқча пул чиқмагач «озгина ташлаб кетгин» деб очиқ айтиб қўяқолди. Пулим ҳисобли эканини айтиб, рад қилдим. Шунда «ҳеч бўлмаса бодомдан озгина берарсан» деди. «Бўлди, бўлди» дейишига қарамай, ҳовучига тўлдириб-тошириб бодом солиб бердим.


Алмати, тўғриси жудаям гўзал шаҳар экан. Ҳаммаёқ ям-яшил ўрмонга ўхшайди. Кўчалар худди линейка қўйиб барпо этилгандек. Шунинг учун бўлса керак, турли эълонларда манзил кўрсатилаётганда ўша жойни осонгина топиб олиш учун одатда «фалон кўча билан писмадон кўча кесишган жойда» деб ёзиб қўйиларкан. Олатов тоғи ёнбағрида жойлашган телеминора шаҳар кўркига ўзгача тароват бахш этади. Телеминорага чиқиб шаҳарни томоша қилмоқчи эдик, одамлар «чиқиш мумкин эмас» дейишди. 


Қозоғистон ўз давлат мустақиллигини собиқ иттифоқ республикалари ичида охиргилар каторида эълон қилган. Шаҳарнинг бош майдонида қозоқлар ҳаётини тасвирловчи ҳайкаллар мажмуаси мавжуд. Бир томонда она сиймоси, иккинчи томонда от устидаги оқсоқол тасвирланган. Болалар ҳайкали келажакни ифодалайди. Баландлиги 20 метрча келадиган стелла устида ҳайкал ҳам бор. Мажмуанинг ўртасида Қозоғистон мустақиллиги эълон қилинган сана битилган лавҳа мавжуд бўлиб, лавҳанинг тагида беш панжанинг изи бор. Зиёратчилар қўлларини ана шу изга қўйишиб, яхши ниият қилишса ниятлари ижобат бўлармиш. 


Мамлакат пойтахти Остонага кўчиб ўтгандан кейин одамлар Алматини «жанубий пойтахт» деб аташмоқда. Асосий кўчаларда ғарб усулида қурилган кўплаб кафе ва ресторанлар бор. Супермаркетларнинг покизалиги, анқонинг уруғидан ташқари деярли ўар нарса топилиши ҳайратга солади кишини. Сотувда ҳатто, нархи 65000 танга турадиган ичимликни кўрдим. Вақтинчалик қурилган дўкон ёки усти қалин целофан билан ёпилган емакхона учратмадим, ҳаммаси чиройли кўринишга эга. 

Қозоқ миллий пул бирлигининг номи танга. Энг йирик қоғоз пул 5000 танга, майда чақалар ҳам муомалада кўплаб учраб, енгиллиги билан ажралиб туради. 2001 йил октябр ойида бир АҚШ доллари қиймати тахминан 149 қозоқ тангасига тенг эдт (Изоҳ: 2004 йил ноябр ойида долларнинг нархи пасайиб, танга мустаҳкамланди ва бир доллар 136 тангага тушди). Ҳар қадамда хусусий валюта алмаштириш пунктлари фаолият кўрсатмоқда. Эркин айирбошланадиган исталган чет эл валютасини қўрқмасдан, хоҳлаган миқдорда харид қилишингиз ёки қозоқ тангасига алмаштиришингиз мумкин. «Panorama» газетасининг ёзишича, хорижий валюталарга нисбатан қозоқ тангаси қийматининг бир меъёрда туриши маҳсулот экспорт қилувчилар ҳисобига таъминланмоқда. Қозоғистон фонд биржасида ҳар куни 7-9 миллион АҚШ доллари сотувга чиқарилар экан. Гавжум кўчаларда кечаю-кундуз ишлайдиган банкоматлар ўрнатилган бўлиб, пластик картлар ёрдамида ўз ҳисобингиздан нақд пул олишингиз мумкин. 

Бундан икки йил аввал Қозоғистонда рус тили расмий тил деб эълон қилинди. Бунга аҳолининг асосий қисмини рус тилида сўзлашувчилар ташкил қилиши сабаб бўлди. Мамлакатнинг Россия билан чегарадош вилоятлари ва йирик шаҳарларида яшовчи анча-мунча қозоқлар ассимиляцияга учраб, ўз она тилини унутиб қўйган. Шаҳардаги аксарият лавҳа, эълон ва ёзувлар икки тилда берилишига қарамай, ўзаро мулоқотларда рус тилининг устунлиги яққол сезилиб турибди. 

Айтишларича, шўролар даврида Алматида яхшилаб қорин тўйдириш муаммо бўлган. Ҳозирги кунда эса ҳар қадамда емакхонага дуч келасиз, айримларида ўзбек палови ҳам пиширилади. Қаҳвахонада овқатланиб ўтириб, ёш ўқитувчи аёл билан гаплашиб қолдим. Қозоқ лицейида ўқитувчилик қилар экан. Ўқувчиларга рус, инглиз ва турк тиллари ўргатиларкан. Мураббийнинг айтишича, лицейда асосий дарслар қозоқ тилида ўтилишига қарамай, ўқувчилар орасида дарсни рус тилида ўтишни талаб қиладиганлар ҳам бор. Уларни тушунса бўлади, чунки мамлакат мустақил бўлмасдан аввал аҳолиси бир ярим миллионни ташқил этувчи Алматида қозоқ тилида дарс берадиган мактаблар бармоқ билан саноқли даражада оз бўлган! Ўқитувчиларнинг иш ҳақига келсак, танишим саккиз минг танга маош оларкан. Турмуш ўртоғининг ойлиги эса қн беш минг танга, оилада битта фарзандлари бор. Ўзларига тегишли уч хонали хусусий хонадонда турли коммунал хизматларга ҳар ой уч мингдан беш минг тангагача сарфлашар экан. 

Жанубий пойтахтда жамоат транспортининг метродан ташқари барча тури бор. Чипта нархи 20-25 танга. Метронинг биринчи йўналишини қуриш ишлари давом этмоқда. 


Алматида ҳаёт фаровон, кўчаларда қишлоқ жойлардан иш қидириб келган кишиларни ҳам учратасиз. Уларни кийинишидан билиб олиш мумкин, олдидан ўтиб қолсангиз дарров сигарет сўрашади. 


 Шаҳарнинг жанубий қисми тоққа уланиб кетган. Шаҳарликларга маза экан! Дам олиш учун қишда тоқа чиқишса, ёзда 50 км шимолда жойлашган Қопчиғай сув омборига боришади. Текис тоғ йўлидан юқорига ўн километрча юрсангиз, машҳур «Медео» спорт майдонига борасиз. Ундан 15 километрча юқорида кўл бор дейишди, атрофи ниҳоятда гўзалмиш, у ерда фуникулёрда (осма йўл) сайр қилса бўлар экан. Бироқ, қўлга олиб борувчи йўл пуллик бўлиб, фақат махсус рухсатномага эга автомашиналаргина бора олар экан. Биз битта машина неча пулга олиб бориши билан қизиққандик «ўн минг танга» (тахминан 70 доллар) дейишди. Одамларнинг айтишларича, у ерлар «катталарга» тегишли экан. 



Энди маҳаллий газеталар ҳақида. Газеталарнинг асосий қисми рус тилида. Сотувда Россиянинг барча йирик нашрлари мавжуд. Нархлар арзон. Рақобат мавжудлигидан муштарийлар ютади: газеталарда ҳар қандай мавзу ҳақида очиқ ёзилади, тақиқланган мавзунинг ўзи йўқ. Танкидий мақолалар, расмий кишиларнинг у ёки бу вокеа ҳақидаги шахсий куришлари, қўшни давлатлардаги вазият ҳақидаги хабарлар, иқтисодий шарҳлар… 

Дунё бозорларида пахта толасининг харид нархлари тушиб кетганини «Panorama» газетасидаги хабардан билиб олдим. Унда ёзилишича, Жанубий Қозоғистон вилояти пахтакорлари бу йил 327 минг тонна пахта етиштириб, йиллик режани ошиғи билан уддалашган. Ўтган йилдагига нисбатан 40 минг тонна кўпроқ ҳосил йиғиб олинган. Бироқ, Англиянинг Ливерпуль биржасида пахта нархи кескин тушиб кетган. Ўтган йили пахта қабул қилиш корхоналари қозоқ деҳқонларига бир тонна пахта учун 60 минг танга тўлаган бўлса, бу йилги нархлар 32-35 минг тангага тенг, холос. Натижада, ўтган йилга нисбатан кўпроқ ҳосил олинганига қарамай, пахтакорлар оладиган даромад бу йил икки баравар кам бўлиши кутилмоқда. 


 «Мегаполис» ҳафтаномасининг ёзишича, Қозоғистон Республикаси Ички ишлар вазирлиги қозоқ тилида эркин гаплаша оладиган ҳарбий хизматчиларнинг ойлик маошига 10 фоиз қўшимча тўлай бошлабди. Тилни билиш даражаси тест асосида аниқланади. 

Мамлакат пойтахти Остонада МДҲда ягона бўлган супер замонавий клиник касалхона очилибди. Қиймати 88 миллион АҚШ долларига тенг касалхона Англия ҳукуматининг ўн йилга мўлжалланган имтиёзли кредити ёрдамида қурилибди. Унда Қозоғистон фуқаролари бепул даволанар экан. Касалхонада ишлаш учун қўшни давлатлардан, жумладан Ўзбекистондан энг малакали врачлар таклиф қилинибди. Бу ҳақда «Огни Алатау» газетасидан билиб олдим. Яна шу газета хабар қилишича, маҳаллий бўлмаган миллатлар орасида қозоқ тилини энг яхши билганлар орасида республика танлови ўтказилиб, ғолибга телевизор мукофоти берилган.

«Туркiстан» газетасида «Қозоқлар, қаёққа кетаяпсилар?» сарлавҳали мақола эълон қилинган. Мақола муаллифининг фикрича, қозоқ миллий қадриятларига бўлган талаб жуда пасайиб кетган, рус ва Европа маданиятининг кучли таъсири оқибатида миллат маданий ассимиляция ёқасига келиб қолган. Булар етмагандек, иккинчи томондан Хитой маданияти бостириб келмоқда. Ижтимоий мавқеи кўтарилган кишилар қозоқ миллий маданиятини рад қилиб, миллий илдизлардан узоқлашмоқда. 

«Уйғур авази» номли газета хабар қилишича, Хитойда одамларининг бўйи 115 сантиметрдан ошмайдиган қабила бор экан. Олимлар аниқлашича, улар бундан ўн икки минг йил аввал сайёрамизга қулаб тушган учар ликопчаларда келган ўзга сайёраликларнинг авлодлари эмиш. 

Умуман, барча газеталарда қизиқарли мавзулар ёритилган, айниқса Афғонистондаги воқеалар муносабати билан Марказий Осиёдаги вазият ҳақида жиддий таҳлилий мақолалар эълон қилинган. «Известия-Казахстан» газетасида Ўзбекистон қуролли кучлари ҳарбийлари ва ҳарбий техника сони ҳақида статистик маълумотлар берилган.

Телевидениега келсак, Алмати шаҳрида 10 тача телеканал фаолият юритмоқда, аксарияти хусусий ТВ. Кўрсатувларнинг асосий қисми рус тилида. «Ким миллионер бўлишни хоҳлайди?» телеўйини лицензия асосида бир хусусий каналда рус тилида намойиш этилмоқда. 

Алматига сафарим режадагидан қисқа давом этди. Учоқ билетимдаги қайтиш кунини ўзгартириш керак бўлиб қолди. «Ўзбекистон хаво йўллари» жойлашган манзилни билиш учун Ўзбекистоннинг Қозоғистон Республикасидаги элчихонасига телефон қилдим. «Ассалому-алайкум» деб гап бошлаган эдим телефоннинг нариги томонидаги консуллик ходими «здравствуйте» деб, гапни русча давом эттириш зарурлигига ишора қилди… 

Ҳикоямнинг бошида Тошкент – Алмати – Тошкент йўналишида ўзбек ва қозоқ авиаторлари биргаликда хизмат кўрсатаётгани, билет санасини бепул ўзгартириб беришлари ҳақида айтиб ўтган эдим. Бироқ, Алматидаги авиакассада «Эйр Казахстан» ходими учиш кунини яқинроқ кунга ўзгартириб берганлиги учун 10 АҚШ доллари тўлашим кераклигини айтди. Тортишган эдим, фойдаси бўлмади. Кутганимдек, мен берган 15000 тангани ходим индамай столнинг тортмасига солиб қўйди, ҳеч кандай квитанция бермади…

Аэропортда божхона ходимлари яна «қилиқ» кўрсатишди. Тошкентдан келган пайтимда икки нусхада божхона декларацияси тўлдиргандим. Биттасини олиб қолиб, иккинчисини қайтиб беришганди. Ана шу қурғур декларацияни меҳмонхонада унутиб қолдирибман. «Бор будим қўлимда, қанча пулим борлигини янги декларацияда ёзганман, аслида декларация қиладиган ҳеч вақом йўқ» десам, божхона ходими мени сенсираб «бир четга ўтиб тур, ишингни кейин ҳал қиламиз», деди. Беш дақиқа ўтгач чақириб, мен Божхона Иттифоқига аъзо бўлмаган давлат фуқароси эканлигимни, декларацияни унутиб қолдириб, амалдаги божхона қонунчилигини бузганимни, энди сумкам ва пулимни акт тузиб, олиб қўйишларини, юртимга қайтиб борганимдан кейин уларнинг ҳаракати устидан судга мурожаат қилиш ҳуқуқим борлигини тушунтиришди ва «божхона бошлиги номига тушунтириш хати ёз» деб, қўлимга қоғоз-қалам тутқазишди. Мен ҳам совуққонлик билан «бўпти, ҳуқуқимни қонуний йўллардан ҳимоя қиламан» деб тушунтириш хатини ёза бошлаган эдим «майли, борақол» деб паспортимни қўлимга тутқазишди… 

Учоқдаги ўриндиқларнинг ярмидан кўпи бўш эди. Стюардесса парвоз ҳақида чамаси ўзбек тилида бир нарсаларни эълон қилди. Унинг узуқ-юлуқ, чет элликларникидан ҳам баттар талаффузидан ҳеч нарса тушуниб бўлмади. Навбат русча эълонга келганда унинг нима деганини англаб олдим… 

Хаёлимга йўқолиб бораётган қозоқ миллий қадриятлари ҳақидаги мақола келди… 

Мен ўзбек тилига давлат тили мақоми берилганлиги ҳақидаги Конун қабул қилинганига 12 йил тўлиши арафасида юртимга етиб келгандим. 
